
                                         ENTI RREGULLATOR I ENERGJISË 

BORDI 

VENDIM 

Nr. 341, Datë 06.11.2026 

MBI  

FILLIMIN E PROCEDURËS ADMINISTRATIVE PËR SHQYRTIMIN DHE 

MIRATIMIN E “RREGULLORES PËR PROCEDURAT DHE AFATET PËR 

DHËNIEN, MODIFIKIMIN, RINOVIMIN, NJOHJEN DHE TRANSFERIMIN E 

LICENCAVE NË SEKTORIN E ENERGJISË ELEKTRIKE”  

Në mbështetje të neneve 16 dhe 42 të ligjit nr. 59/2026 “Për sektorin e energjisë elektrike”; 

neneve 15 dhe 26 të Rregullores për organizimin, funksionimin dhe procedurat e ERE-s, 

miratuar me vendimin e bordit të Entit Rregullator të Energjisë (ERE) nr. 96, datë 17.06.2016; 

Bordi i ERE-s, në mbledhjen e tij të datës 06.11.2026, pasi shqyrtoi relacionin me nr. 3500 prot., 

datë 05.11.2026, përgatitur nga Grupi i Punës i ngritur me Urdhrin e Kryetarit të ERE-s nr. 137, 

datë 18.08.2026 “Mbi fillimin e procedurës administrative për shqyrtimin dhe miratimin e 

“Rregullores për procedurat dhe afatet për dhënien, modifikimin, rinovimin, njohjen dhe 

transferimin e licencave në sektorin e energjisë elektrike” 

Konstatoi se: 

- Ligji nr. 59/2026 “Për sektorin e energjisë elektrike”, ka përcaktuar kuadrin e ri ligjor për 

organizimin, funksionimin dhe ushtrimin e veprimtarive në sektorin e energjisë elektrike, 

duke sjellë ndryshime në regjimin e licencimit, kategoritë e veprimtarive që i nënshtrohen 

këtij regjimi, si dhe kushtet dhe kërkesat për ushtrimin e tyre. Në veçanti, dispozitat e neneve 

40–43 të këtij ligji përcaktojnë veprimtaritë që i nënshtrohen licencimit, përjashtimet nga 

detyrimi për pajisjen me licencë, kohëzgjatjen e licencave dhe procedurat për shqyrtimin e 

aplikimeve. Këto ndryshime bëjnë të nevojshëm përshtatjen e akteve rregullatore të ERE-s, 

me qëllim përcaktimin e procedurave, kritereve dhe dokumentacionit për pajisjen me 

licencë dhe ushtrimin e veprimtarive përkatëse, në përputhje me kërkesat e ligjit të ri. 

- Rregullorja për procedurat dhe afatet për dhënien, modifikimin, transferimin, rinovimin, 

njohjen dhe heqjen e licencave në sektorin e energjisë elektrike, miratuar me vendimin e 

bordit të ERE-s nr. 109, datë 29.06.2016, e ndryshuar, është hartuar në zbatim të kuadrit 

ligjor të mëparshëm dhe ka shërbyer si akti kryesor rregullator për administrimin e 

procedurave të licencimit nga ERE.  

- Me hyrjen në fuqi të ligjit nr. 59/2026, është bërë i nevojshëm rishikimi i kësaj rregulloreje, 

me qëllim harmonizimin e dispozitave të saj me kërkesat e reja ligjore, përfshirjen e 

veprimtarive të reja që i nënshtrohen licencimit, si dhe qartësimin e procedurave dhe 

dokumentacionit që duhet të paraqesin aplikuesit. Rishikimi synon gjithashtu përcaktimin 

më të qartë të kritereve të vlerësimit dhe të përgjegjësive të subjekteve që kërkojnë të 

ushtrojnë veprimtari të licencuara në sektorin e energjisë elektrike. 

- Në kuadër të zbatimit të ligjit nr. 59/2026 dhe rishikimit të kuadrit rregullator të licencimit, 

ERE ka filluar më parë procedurën për shqyrtimin dhe miratimin e rregullores së posaçme 

që përcakton rregullat dhe procedurat për heqjen e licencave në sektorin e energjisë 

elektrike. Për këtë arsye, gjatë hartimit të projekt-rregullores objekt shqyrtimi është mbajtur 

në konsideratë ndarja e procedurave të licencimit dhe administrimit të licencave nga 

procedurat për heqjen e tyre, të cilat do të trajtohen në akte rregullatore të veçanta. Kjo 

ndarje synon të shmangë mbivendosjen e dispozitave, të përcaktojë qartë objektin dhe 

fushën e zbatimit të secilit akt dhe të mundësojë trajtimin e posaçëm të procedurave për 

heqjen e licencave, në përputhje me kërkesat e ligjit nr. 59/2026. 

- Me Urdhrin e Kryetarit të ERE-s nr. 137, datë 18.08.2026, është ngritur Grupi i Punës për 

hartimin dhe rishikimin e akteve rregullatore që lidhen me licencimin dhe ushtrimin e 

veprimtarive të licencuara, në kuadër të zbatimit të ligjit nr. 59/2026. Në zbatim të këtij 

urdhri, Grupi i Punës ka shqyrtuar dispozitat e kuadrit ligjor të ri dhe rregulloren ekzistuese, 

duke evidentuar nevojën për përshtatjen e procedurave të licencimit me kategoritë e 

veprimtarive dhe kërkesat e përcaktuara në ligj. Në përfundim të kësaj faze të punës është 

përgatitur projekt-rregullorja “Për procedurat dhe afatet për dhënien, modifikimin, 

rinovimin, njohjen dhe transferimin e licencave në sektorin e energjisë elektrike”, së bashku 

me anekset përkatëse, për t'iu nënshtruar shqyrtimit dhe konsultimit me palët e interesuara. 

- Projekt-rregullorja përcakton kushtet dhe kriteret për pajisjen me licencë, dokumentacionin 

e përgjithshëm juridik, financiar, organizativ dhe profesional, si dhe dokumentacionin 

specifik teknik që kërkohet për secilën veprimtari. Në këtë kuadër, projektakti parashikon 

kërkesa të veçanta për prodhimin e energjisë elektrike, operimin e sistemeve të transmetimit 

dhe shpërndarjes, përfshirë sistemet e mbyllura të shpërndarjes, furnizimin, tregtimin, 

operimin e tregut, depozitimin e energjisë elektrike dhe agregimin. Përcaktimi i 

dokumentacionit sipas natyrës së veprimtarisë synon t'i mundësojë ERE-s vlerësimin e 

kapaciteteve teknike, financiare dhe organizative të aplikuesve, duke garantuar njëkohësisht 

qartësi dhe trajtim të njëtrajtshëm të kërkesave për licencim. 

- Ky dokument parashikon gjithashtu dispozita të posaçme për trajtimin e veprimtarive të 

ushtruara nga klientët aktivë dhe komunitetet energjetike, duke përcaktuar se detyrimi për 

licencim lidhet me natyrën e veprimtarisë që ushtrohet dhe me përjashtimet e parashikuara 

në nenin 40 të ligjit nr. 59/2026. Në këtë kuadër, projektakti synon të qartësojë kërkesat që 

zbatohen për këto kategori subjektesh, duke shmangur vendosjen e detyrimeve të 

pajustifikuara për veprimtaritë që nuk i nënshtrohen licencimit. Njëkohësisht, projekt-

rregullorja përfshin kërkesa të posaçme për licencimin e veprimtarisë së depozitimit të 

energjisë elektrike dhe agregimit, duke marrë në konsideratë karakteristikat teknike dhe 

organizative të këtyre veprimtarive, si dhe detyrimet për sigurinë e operimit dhe 

pjesëmarrjen në tregun e energjisë elektrike. 

- Një pjesë e rëndësishme e projekt-rregullores i kushtohet përcaktimit të procedurave 

administrative për paraqitjen, verifikimin dhe shqyrtimin e aplikimeve për licencim. 

Projekt-akti parashikon verifikimin paraprak të dokumentacionit, rastet e fillimit ose 

mosfillimit të procedurës, mënyrën e trajtimit të mangësive të konstatuara, publikimin e 

njoftimeve për aplikimet, si dhe administrimin dhe shqyrtimin e vërejtjeve dhe 

kundërshtimeve të paraqitura nga institucionet publike dhe palët e interesuara. Gjithashtu, 

përcaktohen rregullat për kërkimin e informacionit plotësues, respektimin e afateve 

procedurale dhe përgatitjen e relacionit përfundimtar për vendimmarrje nga bordi i ERE-s. 

Këto përcaktime synojnë të sigurojnë transparencë, objektivitet dhe trajtim të barabartë të 

aplikuesve gjatë gjithë procesit të licencimit. 

- Projekt-rregullorja trajton procedurat për modifikimin, rinovimin, transferimin dhe njohjen 

e licencave, duke përcaktuar rastet kur kërkohet ndërhyrja e ERE-s, dokumentacionin 

përkatës dhe kriteret që duhet të vlerësohen gjatë shqyrtimit. Për modifikimin e licencave 

parashikohet trajtimi i ndryshimeve të kapaciteteve, karakteristikave teknike dhe kushteve 

të ushtrimit të veprimtarisë, përfshirë rastet e integrimit të impianteve të depozitimit me 

impiantet ekzistuese të prodhimit. Për rinovimin e licencave parashikohet vlerësimi i 

përmbushjes së detyrimeve gjatë periudhës së mëparshme të licencimit, ndërsa për 

transferimin dhe njohjen e licencave përcaktohen kërkesat për verifikimin e kushteve ligjore 

dhe të aftësisë së subjekteve për të vijuar ose për të filluar ushtrimin e veprimtarisë 

përkatëse. 

- Në lidhje me veprimtarinë e depozitimit të energjisë elektrike, projekt-rregullorja 

parashikon dokumentacion të posaçëm teknik, financiar dhe të sigurisë, duke përfshirë 

karakteristikat e impianteve, kapacitetin e depozitimit, kushtet e lidhjes me rrjetin dhe 

mënyrën e operimit. Gjithashtu, projekt-akti trajton rastet e depozitimit të integruar me 

prodhimin dhe parashikon marrjen në konsideratë të dokumentacionit të administruar më 

parë nga ERE për operatorët që përfitojnë nga regjimi kalimtar i nenit 51 të ligjit nr. 

59/2026. Këto përcaktime synojnë të mundësojnë shqyrtimin e kërkesave për licencim duke 

marrë në konsideratë karakteristikat e veçanta të impianteve të depozitimit dhe fazën e 

zhvillimit ose operimit të tyre. 

- Ky dokument shoqërohet me 13 anekse, të cilat janë konceptuar si pjesë përbërëse e saj dhe 

përcaktojnë formularët e aplikimit, dokumentacionin e përgjithshëm dhe specifik sipas 

veprimtarive, si dhe kërkesat për procedurat e modifikimit, rinovimit, transferimit dhe 

njohjes së licencave. Anekset përfshijnë gjithashtu dokumentacionin për veprimtaritë e reja 

të parashikuara nga ligji nr. 59/2026, informacionin mbi pagesat e aplikimit dhe modelin e 

regjistrit publik të licencave. Standardizimi i dokumentacionit synon të lehtësojë paraqitjen 

e aplikimeve, të përmirësojë procesin e verifikimit nga strukturat përgjegjëse të ERE-s dhe 

të shmangë kërkesat e përsëritura për dokumente që institucioni i disponon dhe që mbeten 

të vlefshme. 

- Përpara miratimit përfundimtar, projekt-rregullorja dhe anekset e saj duhet t'i nënshtrohen 

procesit të konsultimit me palët e interesuara, në përputhje me legjislacionin në fuqi dhe 

procedurat e zbatueshme për miratimin e akteve rregullatore të ERE-s. Publikimi i projekt-

aktit synon të mundësojë njohjen e subjekteve të licencuara, aplikuesve, operatorëve të 

sistemit, pjesëmarrësve të tregut dhe institucioneve të tjera të interesuara me ndryshimet e 

propozuara, si dhe paraqitjen e komenteve, vërejtjeve dhe sugjerimeve.  

- Pas përfundimit të konsultimit, Grupi i Punës do të shqyrtojë dhe vlerësojë komentet e 

administruara, do të reflektojë propozimet që vlerësohen të bazuara dhe në përputhje me 

kuadrin ligjor, si dhe do të përgatisë projekt-aktin dhe relacionin përfundimtar për shqyrtim 

dhe vendimmarrje nga bordi i ERE-s. 

 

Për gjithë sa më sipër, bordi i ERE-s, 

Vendosi: 

1. Të fillojë procedurën administrative për shqyrtimin dhe miratimin e “Rregullores për 

procedurat dhe afatet për dhënien, modifikimin, rinovimin, njohjen dhe transferimin e 

licencave në sektorin e energjisë elektrike” dhe anekseve bashkëlidhur saj. 

2. Projekt-rregullorja do t’i nënshtrohet procedurës së konsultimit, në përputhje me kërkesat e 

legjislacionit në fuqi dhe procedurat e përcaktuara nga ERE për miratimin e akteve 

rregullatore. 

 

3. Ngarkohet Grupi i Punës për ndjekjen e procedurës, për kryerjen e veprimeve të nevojshme 

procedurale lidhur me publikimin dhe konsultimin e projektaktit, administrimin dhe 

shqyrtimin e komenteve, vërejtjeve dhe propozimeve të paraqitura, si dhe organizimin e 

seancave dëgjimore, sipas nevojës, dhe përgatitjen e materialeve për vijimin e procedurës 

së miratimit. 

 

Ky vendim hyn në fuqi menjëherë.  

Çdo palë e përfshirë në këtë procedurë mund t’i kërkojë ERE-s, brenda 7 ditëve kalendarike 

nga data e marrjes dijeni të vendimit, rishikimin e vendimit të bordit në rast se ka siguruar prova 

të reja që mund ta çojnë bordin në marrjen e një vendimi të ndryshëm nga i mëparshmi apo për 

gabime materiale të konstatuara. Për këtë vendim mund të bëhet ankim në Gjykatën 

Administrative Tiranë, brenda 45 ditëve kalendarike nga dita e publikimit në Fletoren Zyrtare. 

Paraqitja e ankimit nuk pezullon vlefshmërinë e vendimit, përveçse kur gjykata vendos ndryshe 

në përputhje me legjislacionin në fuqi.  

Ky vendim botohet në Fletoren Zyrtare. 

                                                                                                                              KRYETARI 

                                                                                                                            Petrit AHMETI 

